
Shri Gauranga pratyanga Varnanakhya Stavarajah

અથ સ્તોત્રં પ્રવક્ષ્યામિ પ્રત્યઙ્ગ -વર્ણનં પ્રભોઃ ।
ત્રિ-કાલં પઠનાદ્-એવ પ્રેમ-ભક્તિં  લભેન્નરઃ ॥ ૧॥
કશ્ચિચ્છ્રી -કૃષ્ણ-ચૈતન્ય-સ્મરણાકુલ-માનસઃ ।
પુલકાવચિતાઙ્ગોઽપિ  સકમ્પાશ્રુ-વિલોચનઃ ॥ ૨॥
કથઞ્ચિત્ સ્થૈર્યમાલમ્બ્ય પ્રણમ્ય ગુરુમાદરાત્ ।
સ્તોતુમારબ્ધવાન્ભક્ત્યા દ્વિજ-ચન્દ્રં મહાપ્રભુમ્ ॥ ૩॥
તપ્ત-હેમ-દ્યુતિં  વન્દે કલિ-કૃષ્ણં જગદ્ગુરુમ્ ।
ચારુ-દીર્ઘ-તનું શ્રીમચ્છચી-હૃદય-નન્દનમ્ ॥ ૪॥
લસન્મુક્તાલતાનદ્ધ-ચારુ-કુઞ્ચિત-કુન્તલમ્ ।
શિખણ્ડાક્ષત-ગન્ધાઢ્ય પુષ્પ-ગુચ્છાવતંસકમ્ ॥ ૫॥
અર્ધ-ચન્દ્રોલ્લસદ્ભાલ-કસ્તૂરી-તિલકાઙ્કિતમ્ ।
ભઙ્ગુર -ભ્રૂ-લતા-કેલિ-જિત-કામ-શરાસનમ્ ॥ ૬॥
પ્રેમ-પ્રવાહ-મધુર-રક્તોત્પલ-વિલોચનમ્ ।
તિલ-પ્રસૂન-સુસ્નિગ્ધ-નૂતનાયત-નાસિકમ્ ॥ ૭॥
શ્રી-ગણ્ડ-મણ્ડલોલ્લાસિ-રત્ન-કુણ્ડલ-મણ્ડિતમ્ ।
સવ્ય-કર્ણ-સુવિન્યસ્ત-સ્ફુરચ્ચારુ-શિખણ્ડકમ્ ॥ ૮॥
મધુર-સ્મિત-સુસ્નિગ્ધ-પ્રારક્તાધર-પલ્લવમ્ ।
ઈષદ્દન્તુરિત-સ્નિગ્ધ-સ્ફુરન્-મુક્તા-રદોજ્જ્વલમ્ ॥ ૯॥
સ-પ્રેમ-મધુરાલાપ-વશીકૃત-જગજ્ -જનમ્ ।
ત્રિકોણ-ચિબુકં કોટિ-શરદિન્દુ-પ્રભાનનમ્ ॥ ૧૦॥
સિંહ  -ગ્રીવં મહા-મત્ત-દ્વિરદોલ્લાસિ-કન્ધરમ્ ।
આરક્ત-રેખા-ત્રય-યુક્-કમ્બુ-કણ્ઠ-મનોહરમ્ ॥ ૧૧॥

મુક્તા પ્રબાલ-કલિત-હારોજ્જ્વલિત-વક્ષસમ્ ।
કઙ્કણાઙ્ગદ -વિદ્યોતિ-જાનુ-લમ્બિત-ભુજ-દ્વયમ્ ॥ ૧૨॥
યવ-ચક્રાઙ્કિતારક્ત-શ્રીમત્-પાણિ-તલોજ્જ્વલમ્ ।
સ્વર્ણ-મુદ્રાલસચ્છ્રીમદ્વિમલાઙ્ગુલિ  -પલ્લવમ્ ॥ ૧૩॥
ચન્દનાગુરુ-સુસ્નિગ્ધં પુલકાવલિ-ચર્ચિતમ્   ।
ચારુનાભિલસન્મધ્યં સિંહ  -મધ્ય-કૃશોદરમ્ ॥ ૧૪॥
વિચિત્ર-ચિત્ર-વસન-મધ્ય-બન્ધોલ્લસદ્વલિમ્ ।
સુચારુ-નૂપુરોલ્લાસિ-કૂજચ્ચરણ-પલ્લવમ્ ॥ ૧૫॥
શરચ્ચન્દ્ર-પ્રતીકાશનખરાજત્-પદાઙ્ગુલિમ્  ।
અઙ્કુશ-ધ્વજ-વજ્રાદિ-લસત્-તલ-પદામ્બુજમ્ ॥ ૧૬॥
કોટિ-સૂર્ય-પ્રતીકાશં કોટીન્દુ-લલિત-દ્યુતિમ્ ।
કોટિ-કન્દર્પ-લાવણ્યં કોટિ-લીલા-મનોરમમ્ ॥ ૧૭॥
સાક્ષાલ્લીલા-તનું કેલિ-તનું શ‍ૃઙ્ગાર -વિગ્રહમ્ ।
ક્વચિદ્ભાવ-કલા-મૂર્તિં  પ્રસ્ફુરત્-પ્રેમ-વિગ્રહમ્ ॥ ૧૮॥
નામાત્મકં નામ-તનું પરમાનન્દ-વિગ્રહમ્ ।
ભક્ત્યાત્મકં ભક્તિ-તનું ભક્ત્યાચાર-વિહારિણમ્ ॥ ૧૯॥
અશેષ-કેલિ-લાવણ્યં લીલા-તાણ્ડવ-પણ્ડિતમ્ ।
શચી-જઠર-રત્નાબ્ધિ-સમુદ્ભૂત-સુધા-નિધિમ્ ॥ ૨૦॥
અશેષ-જગદાનન્દ-કન્દમદ્ભુત-મઙ્ગલમ્  ।
સ્ફુરદ્રાસ-રસાવેશ-મદાલસ-વિલોચનમ્ ॥ ૨૧॥
ક્વચિદ્ભક્ત-જનૈર્દિવ્ય  -માલ્ય-ગન્ધાનુલેપનૈઃ ।
વેષ્ટિતં રસ-સઙ્ગીતં  ગાયદ્ભી રસ-લાલસમ્ ॥ ૨૨॥
ક્વચિદ્ બાલ્ય-રસાવેશ-ગઙ્ગા -તીરે વિહારિણમ્ ।
ક્વચિદ્ ગાયતિ ગાયન્તં નૃત્યન્તં કર-શબ્દિતૈઃ ॥ ૨૩॥
વદન્તં શબ્દમત્યુચ્ચૈઃ કુર્વન્તં સિંહ  -વિક્રમમ્ ।
ક્વચિદ્ આસ્ફોટ-હુઙ્કાર-કમ્પિતાશેષ-ભૂતલમ્ ॥ ૨૪॥
સુગુપ્ત-ગોપિકા-ભાવ-પ્રકાશિત-જગત્-ત્રયમ્ ।
પ્રાપિતાશેષ-પુરુષ-સ્ત્રી-સ્વભાવમનાકુલમ્ ॥ ૨૫॥

નિજ-ભાવ-રસાસ્વાદ-વિવશૈકાદશેન્દ્રિયમ્ ।
વિદગ્ધ-નાગરી-ભાવ-કલા-કેલિ-મનોરમમ્ ॥ ૨૬॥
ગદાધર-પ્રેમ-ભાવ-કલાક્રાન્ત-મનોરથમ્ ।
નરહરિ-પ્રેમ-રસાસ્વાદ-વિહ્વલ-માનસમ્ ॥ ૨૭॥
સર્વ-ભાગવતાહૂત-કાન્તાભાવ-પ્રકાશકમ્ ।
પ્રેમ-પ્રદાન-લલિત-દ્વિભુજં ભક્ત-વત્સલમ્ ॥ ૨૮॥
પ્રેમાખ્ય-પદ-દ્વન્દ્વં શ્રી-પ્રેમ-ભક્તિ-મન્દિરમ્ ।
નિજ-ભાવ-રસોલ્લાસ-મુગ્ધી-કૃત-જગત્-ત્રયમ્ ॥ ૨૯॥
સ્વ-નામ-જપ-સઙ્ખ્યાભિર્વૈષ્ણવી-કૃત-ભૂતલમ્ ।
નવદ્વીપ-જનાનન્દં ભૂદેવ-જન-મઙ્ગલમ્  ॥ ૩૦॥
અશેષ-જીવ-સદ્ભાગ્ય-ક્રમ-સમ્ભૂત-સત્-ફલમ્ ।
ભયાનુરાગ-સુસ્નેહ-ભક્તિ-ગમ્ય-પદામ્બુજમ્ ॥ ૩૧॥
નટરાજ-શિરોરત્નં શ્રી-નાગર-શિરોમણિમ્ ।
અશેષ-રસિક-સ્ફૂર્યન્-મૌલિ-ભૂષણ-ભૂષણમ્ ॥ ૩૨॥
રસિકાનુગત-સ્નિગ્ધ-વદનાબ્જ-મધુ-વ્રતમ્ ।
શ્રીમદ્દ્વિજ -કુલોત્તંસં નવદ્વીપ-વિભૂષણમ્ ॥ ૩૩॥
પ્રેમ-ભક્તિ-રસોન્મત્તાદ્વૈત-સેવ્ય-પદામ્બુજમ્ ।
નિત્યાનન્દ-પ્રિયતમં સર્વ-ભક્ત-મનોરથમ્ ॥ ૩૪॥
ભક્તારાધ્યં ભક્તિ-સાધ્યં ભક્ત-રૂપિણમીશ્વરમ્ ।
શ્રીનિવાસાદિ-ભક્તાગ્રૈઃ સ્તૂયમાનં મુહુર્મુહુઃ  ।
સાર્વભૌમાદિભિર્વેદ-શાસ્ત્રાગમ-વિશારદૈઃ ॥ ૩૫॥
ય એવં ચિન્તયેદ્ દેવ-દેવેશં પ્રયતોઽનિશમ્ ।
સંસ્તૌતિ ભક્તિ-ભાવેન ત્રિસન્ધ્યં નિત્યમેવ ચ ॥ ૩૬॥
ધર્માર્થી લભતે ધર્મં શ્રી-ભાગવતમુત્તમમ્ ।
અર્થાર્થી લભતે ચાર્થં કૃષ્ણ-સેવા-વિધૌ રતિમ્ ॥ ૩૭॥
કામાર્થી લભતે કામં પ્રેમ-ભક્તિ-વિધાનતઃ ।
સંસાર-વાસના-મુક્તિં  મોક્ષાર્થી વિગત-સ્પૃહઃ ॥ ૩૮॥

વિદ્યાર્થી લભતે વિદ્યાં કામ-સંસાર-કૃન્તનીમ્  ।
કાવ્યાર્થી કવિતા-શક્તિં  કૃષ્ણ-વર્ણન-શાલિનીમ્ ॥ ૩૯॥
અપુત્રો વૈષ્ણવં પુત્રં લભતે લોક-વન્દિતમ્ ।
આશ્રયાર્થી લભેચ્છાન્તં શ્રીમદ્ભાગવતં ગુરુમ્ ॥ ૪૦॥
શ્રીમચ્છ્રી -કૃષ્ણ-ચૈતન્ય-પાદામ્બુજે ભૃશમ્ ।
પ્રેમાનુરાગ-લલિતાં સદ્ભક્તિં  લભતે નરઃ ॥ ૪૧॥
ઇતિ શ્રીલાવધૂતાભિન્ન-શ્રીમદ્-અદ્વૈતાચાર્ય-પ્રભુ-વિરચિતં
શ્રી-ગૌરાઙ્ગ -પ્રત્યઙ્ગ -વર્ણનાખ્ય-સ્તવ-રાજઃ સમાપ્તઃ ।
Though this work is attributed to Advaita Acharya in the

colophon, it is in fact the fifth chapter of Bhakti-candrikA

by Lokananda Acharya of Srikhanda, approximately a century

after Advaita as death.

